
Efni: Umsögn um áform um frumvarp til laga um orkunýtni -  S-103/2026.  
 

Samband íslenskra sveitarfélaga vísar til áforma umhverfis-, orku- og 
loftslagsráðuneytisins um frumvarp til laga um orkunýtni. 

Í gögnum málsins kemur fram að íslenskar aðstæður eru um margt ólíkar því sem 
gerist í Evrópusambandinu, einkum vegna lágs orkuverðs, sérstöðu jarðhitans við 
húshitun og hás hlutfalls endurnýjanlegrar orku. Þetta kallar á sérstakar aðlaganir 
við innleiðingu EES-gerða á þessu sviði. 

Sambandið telur þær undanþágur og aðlaganir sem kynntar eru í áformunum 
mikilvægar. Fyrir sveitarfélög, sem mörg hver reka minni hitaveitur, er nauðsynlegt 
að sú undanþága sem lýtur að fjarhitunarkerfum með færri en 1.500 notendur verði 
tryggð. Í mati á áhrifum kemur fram að kröfur um uppsetningu snjallmæla og 
undirmælingu í fjölbýli yrðu kostnaðarsamar og óhagkvæmar í íslensku samhengi. 
Slíkar fjárfestingar myndu hafa í för með sér verulegan kostnaðarauka fyrir 
veitufyrirtæki og íbúa án þess að skila sambærilegum ávinningi. 

Að mati Sambandsins er því brýnt að þessar séríslensku undanþágur verði festar 
með skýrum hætti í lögin sjálf. Til að tryggja réttaröryggi sveitarfélaga og veitna 
þeirra er mikilvægt að þessar aðlaganir séu ekki tímabundnar eða háðar túlkun 
síðar meir, heldur varanlega tryggðar í lagatexta. 

Að auki er tekið undir þau sjónarmið sem fram koma í umsögn Veitna, þar sem bent 
er á að gæta þurfi að hlutverki dreifiveitna sem samfélagslegra grunninnviða. 
Mikilvægt er að nýjar skyldur sem lagðar eru á þessi fyrirtæki séu raunhæfar og taki 
mið af þeim kostnaði sem þær geta haft í för með sér. 

Sambandið beinir því til ráðuneytisins að endanlegt frumvarp endurspegli þann 
skilning sem fram kemur í áformaskjölum um nauðsyn þessara aðlagana og lögfesti 
þær með afdráttarlausum hætti. Einnig er mikilvægt að raunhæft kostnaðarmat á 
áhrifum á sveitarfélög eigi sér stað við frumvarpsgerðina í samræmi við 129. gr. 
sveitarstjórnarlaga.  

